
E whakauu ana ahau, a STANLEY RAHUI PAPA o Ootorohanga, 

Kaikookiri Kereeme Matua moo Waikato-Tainui: 

KO WAI AU 

1. Ko tooku ingoa ko Stanley Rahui Papa. Ko Waikato te iwi. Ko 

Waikato te awa. Noo ngaa hapuu o Ngaati Korokii, noo Ngaati 

Mahuta ahau. E whakatakoto ana i teenei koorero taunaki hei 

tautoko i te Ruku Taatari Ohotata o Wai 3327 ko te whakamahi 

o te reo Maaori ki te Ao Tuumatawhaanui te kaupapa. 

2. Kua tuu ahau hei maangai moo tooku marae moo Poohara i 

roto i a Te Whakakitenga, Te Whare Paaremata o Waikato-

Tainui. I kopoua ahau e tooku marae i te tau 1999, aa, koiraa 

te tau i whakatuuria ai a Te Whakakitenga. Ko toona ingoa i 

teeraa waa ko Te Kauwhanganui, aa i panonihia toona ingoa ki 

‘Te Whakakitenga o Waikato Incorporated’ i te 24 o Poutuu-te-

rangi i te tau 2016. I tuu ahau hei maangai moo Poohara marae 

mai i te tau 1999 tae noa ki te tau 2017. 

3. Kua tuu ahau hei ringatohu moo ngaa kamupene, rangatoopuu 

hoki o Waikato-Tainui tonu i roto i ngaa tau, araa: 

(a) Waikato-Tainui Fisheries Limited. He kamupene teenei 

naa Te Whakakitenga. Ko au teetehi ringatohu mai i te 

26 o Whiringa-a-rangi 2010 tae noa ki te 30 o Aperira 

2012. He mea whakatuu teenei kamupene moo ngaa 

take moo te Maori Fisheries Act 2004, aa koinei te 

kamupene whakahaere i ngaa tuwhanga hii ika, araa te 

‘settlement quota’ e whakawhiwhia ana ki a Te 

Whakakitenga ki raro i te Maori Fisheries Act 2004. 

(b) Tainui Group Holdings Limited. He kamupene teenei naa 

Te Whakakitenga. Ko au teetehi ringatohu mai i te 3 o 

Noema 2010 tae noa ki te 30 o Aperira 2012. Koinei te 



3 
 

kamupene whakahaere i te taha pakihi o te iwi o 

Waikato-Tainui. 

(c) Waikato Raupatu Trustee Company Limited. He 

kamupene teenei naa Te Whakakitenga. Ko au teetehi 

ringatohu mai i te 26 o Pepuere 2006 tae noa ki te 7 o 

Oketopa 2022. Koinei te kamupene i kapi i te Poari 

Maaori o Tainui ki raro i te wahanga 28(2) o te Waikato 

Raupatu Claims Settlement Act 1995, aa i taua waa ka 

noho hoki hei kaitiaki rangatoopuu moo te Waikato 

Raupatu Lands Trust.   

(d) Te Whakakitenga. Ko Te Whakakitenga te Whare 

Paaremata o Waikato-Tainui, aa koia hoki te kaitiaki o te 

Waikato Raupatu Lands Trust me te Waikato Raupatu 

River Trust. Ko Te Whakakitenga he huihuinga e whai 

waahi ai ngaa maangai moo ngaa marae 68 o Waikato-

Tainui. Ka kopoua e ngaa mema o ia marae he tokorua 

hei maangai moo te toru tau ki runga i a Te 

Whakakitenga.  

(e) Ko ahau hoki te Tiamana o Te Arataura, araa te komiti 

whakahaere o Te Whakakitenga mai i te tau 2013 tae 

noa ki te tau 2017. Ko taa Te Arataura, he whakahaere, 

he whakatutuki i ngaa whaainga o Te Whakakitenga moo 

te Waikato Raupatu Lands Trust, te Waikato Raupatu 

River Trust, me Tainui Group Holdings Limited anoo hoki. 

4. Mai i te tau 2017 haere ake nei, ka tuu ahau hei Kaikookiri 

Matua moo Waikato-Tainui moo ngaa kereeme e taarewa tonu 

ana ki waenganui i a Waikato-Tainui me te Karauna. Ko ngaa 

kereeme o Waikato-Tainui moo ngaa moana o Kaawhia, 

Whaingaroa, Manukau me Aotea, aa ko Taamaki makaurau 

hoki e haere tonu ana ki raro i te kereeme o Wai 30. 



4 
 

5. Ko ahau hoki teetehi o ngaa pou koorero moo te Kiingitanga. E 

haere ana ahau ki ngaa huihuinga aa-Waikato, aa-motu hoki 

hei maangai moo te Kiingitanga. Ko ahau te Pou Tikanga o Te 

Piringa, araa te Kura Ture o te Whare Waananga o Waikato. 

6. Ko ahau te Tiamana Takirua o te Pou Tangata, koia teetehi 

wahanga o te Kaahui Tiamana a Iwi araa te National Iwi Chairs 

Forum. Ko taa te Pou Tangata, he kawe i ngaa kaupapa hapori, 

kaupapa whakahiato ora o te tangata me toona whaanau, araa 

ko te maatauranga, ko te raraunga, ko te wahanga ture, 

oranga tamariki hoki aana kaupapa moo te iwi Maaori whaanui.  

7. Ko ahau te Tiamana moo teetahi roopu whakatakoto whakaaro 

moo eetehi waahanga o te Ture Reo Maaori 2016, aa i mahi 

tahi ki ngaa Minita o te Karauna kia whakatutuki i te ture i mua 

tonu i tana whakamana ki roto i te Whare Miere. Ko Hon Pita 

Sharples te Minita moo ngaa Take Maaori i teeraa waa. Ko te 

kaupapa nui o teenei ture, ko te whakariterite i te tuu o Te 

Maataawai me te whakatakoto i oona piikautanga.  

TE WHAANUITANGA O TEENEI KOORERO 

8. Ko te raupapa o teenei koorero ko teenei e whai ake nei:  

(a) Ngaa koorero moo te iwi o Waikato-Tainui kia maarama 

ai toona ahunga mai, toona rohe anoo hoki. 

(b) Ngaa kaupapa whakarauora reo o Waikato-Tainui. I 

konei ka koorerohia te rautaki whakarauora reo o 

Waikato-Tainui, ngaa mahi me ngaa kaupapa i roto i te 

ao maatauranga hoki. Ka kitea te hirahiratanga o te reo 

hei taonga e ai ki a Waikato-Tainui. 

(c) Ngaa taamitanga i te reo Maaori ki roto i ngaa 

whakaaetanga toorangapuu o te Kaawanatanga me ngaa 

whakatinanatanga o eeraa oati. I konei ka koorerohia 

ngaa oati ki waenga i ngaa paati o te Kaawanatanga, 

otiraa ngaa whakaparahako i te reo, ngaa takahanga e 

kore ai e rite te mana o te reo Maaori hei taonga ki taa 

ngaa oati o te Tiriti o Waitangi, aa e whakauungia ana ki 

roto i ngaa whakataunga kereeme o Waikato-Tainui. Ki 

a maatou ko ngaa whakataunga kereeme te 

whakapuumautanga o te katoa o ngaa herenga Tiriti o te 

Karauna ki a Waikato-Tainui, toona tuakiri Maaori, toona 

reo Maaori hoki. 

KOORERO MOO TE IWI O WAIKATO-TAINUI 

Te rohe o Waikato-Tainui 

9. Me timata pea ki teenei tongi: 

Mookau ki runga 

Taamaki ki raro 

Mangatoatoa ki waenganui 

Pare Hauraki, Pare Waikato 

Te Kaokaoroa o Paatetere ki te nehenehe nui 

Waikato taniwha rau 

He piko he taniwha, he piko he taniwha 

10. He koorero teenei e whakamaarama ana i ngaa roherohe, i 

ngaa tohu whenua o Waikato-Tainui. Ko Mookau teetehi o ngaa 

awa kei te tonga o te rohe o Tainui waka. E kii ana maatou ko 

Taamaki te kei o te waka o Tainui. Ko Mangatoatoa kei te rohe 

o Ngaati Maniapoto e tata ana ki a Te Awamutu. Tae noa raa ki 

roto o Hauraki, ka hoki raa ki Pare Waikato. 

11. Ko te koorero ‘he piko he taniwha, he piko he taniwha’ e 

whakamaarama ana i te rangatiratanga o Waikato ki runga ki 

oo maatou whenua, o maatou moana, o maatou awaawa. E 

koorero hoki ana i te kotahitanga o ngaa rangatira o Waikato 

ki te tautoko i te Kiingitanga. 

Te Whakatuu i te Kiingitanga  

12. I mua mai i te Tiriti o Waitangi me te whakapuumautanga o te 

koroni o Aotearoa, i kotahi a Tainui i raro i te maru o Pootatau 

Te Wherowhero.  I whakatoopuuhia ngaa iwi o Waikato-

Maniapoto hei kohinga iwi e Te Wherowhero i muri mai i te 

hinganga a Te Rauparaha i ngaa tau 1820-21.  Noo muri mai i 

whakaritea teetehi hanganga Ruunanga kaawana, hei whakauu 

i te tika, hei whakahaere i ngaa iwi i raro i a ia.  

13. Kaaore a Pootatau i haina i Tiriti o Waitangi, heoi i haina kee i 

te Whakaputanga o te Rangatiratanga o Nu Tireni.  He ahakoa 

teeraa, naa te kaawanatanga tonu teeraa i hora ki ngaa iwi 

katoa. Toona tikanga, ko te Tiriti o Waitangi he mea haukoti i 

te hoko whenua Maaori ki a tauiwi, heoi i kite ngaa Maaori i te 

kaha hoko kooarotia tonutia ngaa whenua.  I te taumaha haere 

te taha i a te iwi. 

14. I te tiimatanga i te tau 1848, i whakahaerehia eetehi hui aa-iwi 

puta noa i te Ika aa Maaui, hei matapaki i ngaa take whenua.  

Ko eenei hui te oorokohanganga mai o te whakaaro kia 

whakatuuria teetehi kiingi Maaori.  He whakapono noo eetehi, 

araa, te hunga i tae ki Ingarangi, i kite hoki i ngaa aahuatanga 

o reira, peeraa i a Piri Kawau (Te Āti Awa) raaua ko Taamihana 

Te Rauparaha (Ngaati Toa), ki te huihui mai o ngaa iwi Maaori 

i raro i te rangatira kotahi, ka haukotia te mahi hoko whenua, 

ka haukotia hoki ngaa tini pakanga i te ara haere i taua waa. 

15. Ehake i te mea he pana i te rangatiratanga o Ingarangi te 

kaupapa o Te Kiingitanga, engari, he whakamana i te tangata 

Maaori kotahi kia mahi tautika atu ki te uupoko o Ingarangi.  

Araa, koiraa, te tikanga o te koorero ‘rangatira ki te rangatira’, 

e puumau tonutia ana i teenei waa.   

16. Mai i te tau 1853, i haere a Matene Te Whiwhi (Ngaati 

Raukawa), raaua ko Tamihana Te Rauparaha hei taunakitanga, 

huri noa i te puku o Te Ika a Maaui ki te waha i te whakaaro 

moo teetehi Kiingi Maaori.  I haere ake ki ngaa rangatira ariki 

maha, ko eetehi ko Whanganui, Ngaati Tuuwharetoa, Te 

Arawa, Ngaati Kahungunu, Ngaai Te Rangi, Mataatua me 

Ngaati Porou hoki.  Te katoa kaaore i piirangi kia noho hei 

kiingi. Ko taa Te Kani-a-Takirau urupare “Ehara taku maunga i 

te maunga haere, he maunga tuu tonu. Ko toona mana mai 

oonamata, noo tuawhakarere.”   I whakauu eenei rangatira i 

oo raatou mana aa iwi, heoi, kaaore e taea te piikau i teetehi 

kiingitanga.  Ka paa hoki teenei tuuranga ki aa raatou rawa.   

17. I te tau 1856 i tuu teetehi hui nui maa ngaa iwi matua.  Ki konei 

i tohua a Pootatau Te Wherowhero te rangatira o Waikato-

Tainui hei kiingi.  I tika a Te Wherowhero i te mea: 

(a) He taatai whakapapa toona ki ngaa iwi o te motu;  

(b) Kei te puku o te Ika a Waikato, e karapotihia ana e ngaa 

iwi mana nui, taikaha; aa 

(c) He iwi rawa nui a Waikato-Tainui, e taea ai teenei 

kaupapa te piikau e raatou.   

18. I tohua a Pootatau koia hei Kiingi i te hui ki Puukawa e Iwikau 

Te Heuheu me ngaa rangatira o te motu. E toru ngaa waa i 

whakaheengia e Pootatau. Ka mutu, naa te tautoko o aana 

whanaunga o Te Nehenehenui, o Ngaati Maniapoto ka whakaae 

mai koia hei manaaki i te tuuranga o te Kiingi. 

19. I whakatuuria te Kiingitanga i te tau 1858, i te whakawahinga 

o Pootatau Te Wherowhero hei Kiingi i Ngaaruawaahia. E kii 

ana maatou ko Waikato te kaitiaki o te Kiingitanga engari ko te 

kaupapa o te Kiingitanga kei ngaa ringaringa, kei ngaa ngaakau 

o ngaa iwi o te motu. 

20. Ko te Kiingitanga he kaupapa whakakotahi i ngaa iwi katoa o 

te motu kia pupuru i te mana motuhake o teenaa iwi, o teenaa 

hapuu, o teenaa iwi, o teenaa hapuu. Araa, e kiia ana e 

maatou: 

Me puru i te toto, me pupuru i te whenua, me pupuru i te 

mana Maaori motuhake 

21. Kua paanuihia e au te whakatakorotanga koorero a 

Tukoroirangi Morgan moo te orokohanga mai o ngaa 

whakataunga kereeme o Waikato-Tainui e rangitaamiro ana ki 

te Kiingitanga. E tautoko ana. 

Ngaa whakataunga e haere tonu ana 

22. E tuu taarewa ana ngaa waahanga o te kereeme Wai 30 moo 

ngaa moana o Kaawhia, Aotea, Manukau, Whaingaroa hoki. Ko 

au te kaikookiri matua moo eeraa waahanga o te kereeme. 

23. Ko te ‘Terms of Negotiation’ ka mahia i runga i ngaa 

maataapono o te mahi tahi o Waikato me te Karauna. Ko eetehi 

waahanga nui o te aronga ko eenei ki raro iho nei: 

8.1.3 provides a platform to assist Waikato-Tainui in their 

economic, social, cultural, political and environmental 

development; 

… 

8.1.5 enhances the ongoing relationship between the Crown 

and Waikato-Tainui (both in terms of Te Tiriti o Waitangi / the 

Treaty of Waitangi and otherwise); 

… 

8.1.7 restores and enhances the faith and trust of Waikato-

Tainui in the Crown and removing the sense of grievance; 

24. Ki oo maatou whakaaro, ko ngaa whakataunga kereeme katoa, 

he timatanga hou moo te mahi tahi o Waikato-Tainui me te 

Karauna, tatuu noa atu ki te reo Maaori me te tuakiri Maaori. 

NGAA KAUPAPA WHAKARAUORA REO O WAIKATO-TAINUI 

Ngaa kaupapa o mua 

25. He nui kee ngaa kaupapa whakarauora reo o Waikato-Tainui i 

ngaa raa o mua. Anei anoo ngeetehi: 

(a) I te waa o te petihana moo te reo, i reira a Tom Roa, noo 

Ngaati Maniapoto. Naa Te Ouuenuku Reene, noo Toa 

Rangatira, ngaa karakia i taki kia waatea ai te papa, kia 

whakatakoto ai i te petihana. He Tainui raaua tahi. 

(b) Naa Koro Tainui Weetere, noo Ngaati Maniapoto i kookiri 

te ture moo te reo Maaori i roto i te Paaremata aa i 

paahitia i te tau 1986. 

(c) Ko Te Atairangikaahu naanaa i whakakanohi te tuuranga 

o te Kiingitanga i te waa ka huraina a Whakaata Maaori. 

(d) Ko te teihana reo Maaori i whakapaingia e Kiingi 

Tuuheitia Pootatau Te Wherowhero Te Tuawhitu. 

(e) I kookirihia e te hunga wheenei i a Ngoi Peewhairangi, 

Ngaanehu Turner, Tame Pookaia hoki a Te Ataarangi hei 

whakarauora i te reo Maaori ki roto i ngaa hapori o 

Waikato. 

Ngaa kaupapa o naaianei 

26. Inaa raa te nui o ngaa kaupapa i mahia e Te Whakakitenga 

tonu hei whakarauora i te reo o Waikato. E hiahia ana ahau kia 



10 
 

whakatakoto i ngaa mahi e puumau ai te tiaki i te reo hei 

taonga aa kia ora ai ia moo ake tonu atu. E angituu ai eenei 

tuu mahi, me tau te rongo o te ngaakau o aa taatou uri he reo 

whai mana, he reo whai take hoki te reo Maaori i roto i ngaa 

waahi tuumatawhaanui, i ngaa kaainga anoo hoki. Aa ko eenei 

e whai ake nei: 

(a) Ko te whakatuunga o Raakaumangamanga, te kura 

kaupapa tuatahi ki roto o Waikato-Tainui. He puna teenei 

kura moo te reo o Waikato-Tainui, aa he tauira 

whakahiato i te reo. Kua atawhaingia e te Manatuu 

Maatauranga ngeetehi whakaaro kua puta i roto i a 

Raakaumangamanga hei kaupapa here moo Te 

Maatauranga Maaori puta noa. 

(b) Kua kitea te puuaawaitanga o ngaa Kura Kaupapa 

Maaori, o Ngaa Kura-a-Iwi me ngaa Wharekura mai i 

Taamaki ki Oparure, mai i Kirikiriroa ki Matamata, ki 

Putaaruru. Naa te tuu o Ngaa Wharekura, kua 

whakamaatautia te aranga mai o ngaa Unit Standards 

(naa Raakaumanga me Ngaa Taiaatea ngeetehi i tuhi). 

Ka mutu ka kitea nuitia te eke panuku o te raraunga 

maatauranga mai i ngeenei Wharekura. 

(c) Ko taa maatou rautaki maatauranga “Ko te Mana 

Maatauranga”. Kua aapitihia ki teenei koorero taunaki. 

(d) I mahia ngeetehi ripoata moo ngaa tukanga tuhituhi o 

Waikato-Tainui. Kua aapitihia ki teenei koorero taunaki. 

(e) He rangahau whaanui moo te oranga o te reo o Waikato-

Tainui whaanui tonu. Ka kitea ngaa whakaaro kei te 

taamatemate o te reo i ngeetehi waahi, ka kitea hoki 

ngaa huarahi e ora mai ana te reo i ngeetehi waahi.  

Tikanga Ora, Reo Ora 

27. Te rautaki reo o Waikato-Tainui, araa e kiia ana “Tikanga Ora, 

Reo Ora”. Kua aapitihia ki teenei koorero taunaki. Ko teenei too 

taatou rautaki moo Waikato-Tainui e kookiri ana i te 

whakapuumautanga me te oranga o te reo me ngaa tikanga 

Maaori. I oti i te tau 2015. Ko tana aronga matua ko teenei: 

Whakahokia te reo ki ngaa tara aa-whare. Haapaingia te 

tikanga ki te tuanui o te whare 

Let the language echo in our houses. Restore high regard for 

our cultural practices 

28. Ko ngaa maataapono i roto i taa maatou rautaki ko eenei: 

(a) Kia whakahokia te reo ki ngaa tara-aa-whare.  

(b) Kia haapaingia ngaa tikanga ki te tuanui o te whare.  

(c) Kia whakairohia anoo te reo me ngaa tikanga i roto i 

ngaa ngaakau o te iwi hei te tau 2050.  

(d) Kia pakari te reo me ngaa tikanga i te kaainga, i te 

marae, i te kura, i te hapori. 

(e) Kia puea anoo te rangi o te reo o Waikato-Tainui. 

(f) Kia amohia ake ngaa tikanga a Waikato-Tainui. 

29. Ka kitea i roto i eenei maataapono, te hirahiratanga ki a maatou 

o te oranga o te reo Maaori ki te iwi o Waikato-Tainui me Te 

Whakakitenga, aa, e aro nui ana ki te rere o te reo Maaori me 

ngaa tikanga Maaori ki roto o Waikato-Tainui. 

30. I roto i te Tatauranga aa-Motu i te tau 2013, e mea ana toona 

34% o ngaa Maaori ki roto o Waikato-Tainui e taea ana e raatou 

te koorero Maaori, aa 35% e maaia ana ki te tuhi i te reo 

Maaori. Naa konaa ka aro a Tikanga Ora Reo Ora, ki te tautoko 

i te whai o ngaa uri o Waikato-Tainui kia matatau kee atu i roto 

i te reo kia neke atu i te 80% i te tau 2050. He nui ngaa 

kaupapa i roto i ngaa tau, engari kua kaha kee atu te tautoko i 

roto i ngaa tau tata nei. 

31. He nui ngaa hua o Tikanga Ora, Reo Ora. Kei raro nei teetehi 

whakaraapopototanga o ngaa kaupapa nui: 

(a) Puutea: Toona tekau miriona taara te puutea i pau i a 

Waikato-Tainui moo te reo me ngaa tikanga i roto i ngaa 

tau e rima ki muri hei whakauu i ngaa whaainga i roto i 

te Whakataunga Kereeme Whenua 1995. Ko teenei 

tekau miriona taara moo te reo Maaori me ngaa tikanga 

anake. Aapiti atu, $23 miriona taara kua whakapaua 

moo ngaa mema o Waikato-Tainui kia whai i te 

maatauranga kia tau ai raatou ki roto i too raatou 

ahurea, ki roto i a Aotearoa e taea ai e raatou te noho 

hei pou tiaki ki roto i oo raatou hapori hoki. Toona $99.5 

miriona taara i whakapaua kia aro anoo ngaa marae mai 

i te waa i whakatuuria a Te Whakakitenga hei tautoko 

hoki i te whakahou i ngaa whare me te whakapakari i 

ngaa hau kaainga o ngaa marae. 

(b) Uupoko Ariki: He rauemi teenei kia moohio ai te 

tangata ki Te Whare Tapu o Pootatau. Ko taa teenei 

rauemi, he horapa te maaramatanga moo te kaupapa o 

te Kiingitanga me ngaa Uupoko Ariki. Kua tohaina atu 

teenei rauemi ki ngaa kura o Waikato-Tainui, me ngaa 

marae ono tekau maa waru o Waikato-Tainui. Kua tuhia 

i te reo Maaori me te reo Paakehaa. 

(c) Puna kai, poukai: He hootaka teenei e whakaatu ana i 

te kaupapa i ara ake i te waa i a Kiingi Taawhiao hei 

aawhina i te pani, te pouaru me te rawakore. He 

whakaaturanga teenei i whakaarahia ake i te maarama 

o Akuhata, 2019 hei puna koorero moo ngaa poukai me 

ngaa waahi whenua, i te reo Maaori me te reo Paakehaa. 

(d) Paimaarire: he rauemi eenei hei whakaatu i ngaa 

maataapono o ngaa kura o ngaa karakia hoki o te 

Paimaarire. Kaaore e hoatu noa ki a wai, ki a wai, engari 

me oti raa noo i te tangata ngaa waananga Paimarire e 

whiwhi ai raatou i te rauemi. Ko ngaa waananga, he reo 

Maaori katoa.  

(e) Te Taapoopokotea: he kaupapa hou teenei hei tautoko 

i ngoo taatou kaumaatua kia tiaki i ngaa maatauranga 

me ngaa tikanga. Ka noho ngaa punenga maatauranga 

ki too raatou taha kia koorerohia too raatou tupuranga, 

oo raatou wheako me aa raatou mahi moo te iwi. I konei 

ka tautokona te koorero moo ngaa maataapono, araa te 

kaitiakitanga hei whakamarumaru hei whakaora i ngaa 

tikanga ukiuki, araa te koorero “Kia mau ki te 

aahurutanga o te Taapoopokotea”. 

(f) Te Huinga taniwha: Ko Te Huinga Taniwhaa he rauemi 

aawhina i ngaa marae, whaanau, hapuu, te iwi whaanui 

hoki, ki te waihanga i ngaa rauemi hei puna koorero, hei 

puna taonga. Ina raa ko te koorero “Ka ore ko te 

unuhanga o te taniwha i te rua”. I tuu teetehi waananga 

e kiia ana ko Te Huinga Taniwha Mana Whenua i te 

marama o Noema, 2019 aa 250 ngaa mema i rehita mo 

teenei kaupapa. Katoa raatou i waananga i ngaa 

kaupapa moo te Kiingitanga, Rangiriri, Ngaati Hauaa, 

Mahuta ki Uta, Mahuta ki Tai me Te Kei o te Waka (Kia 

Tuupato ki te Remu o taku Kahu). I te waa o te mate 

korona, i huri kia whakaritea te kaupapa moo te ipurangi, 

aa hui katoa ngaa whaanau mai i Ngaa Tai ki Taamaki, 

Te Iti o Hauaa, Kiingitanga me Taku Taioreoretanga. 

(g) Puna Kupu: Ko te Puna Kupu, te tikinare tuatahi e 

haangai ana ki te reo o Waikato-Tainui. He kohinga kupu, 

rerenga koorero noo Waikato-Tainui i puta ake i te 

marama o Akuhata, 2019. I kohia eetehi o ngaa kupu i 

roto i ngaa pukapuka o Ngaa Taonga Sound and Vision 

ki Pooneke, i tikina mai i ngaa koorero a ngaa rangatira 

o te iwi wheenei i te momo i a Henare Tuwhangai me 

Nora Pikia.  

(h) Ngaa puutea: Toona $200,000 i ia tau te rahi o te 

puutea e waatea ana ki ngaa marae o Waikato Tainui hei 

whakarauora i te reo Maaori me ngaa tikanga Maaori. 

Neke atu i te $800,000 kua whakawhiwhia atu kia 

kookirihia ngaa kaupapa i roto i ngaa tono 72, noo te tau 

2019 ki ngaa marae.  

(i) Eetehi atu kaupapa: He nui anoo ngaa kaupapa. Araa 

ko Aukaha, he kaupapa reo irirangi hou teenei e 

whakatakoto ana i ngaa kaupapa o te waa mai i 

Tongariro ki Te Puuaha, tae atu ki Waiariki, Tauranga 

Moana me Hauraki. Ko ‘Taku Taioretanga’, he kaupapa 

irirangi teenei e paa ana ki ngaa koorero a Te Puea i roto 

i tana waiata, Ngaa Raa o Hune. 

32. Katoa eenei kaupapa he mea tautoko i roto i ngaa whakataunga 

kereeme o Waikato-Tainui. 

Ngaa kura reo o Waikato-Tainui  

33. Aapiti atu ki ngaa kaupapa kei runga ake nei, he nui ngaa 

momo kura reo o Waikato-Tainui hei whakarauora i te reo 

Maaori aa ko te angituu o eenei kaupapa kei runga tonu i te 

kite a ngaa rangatahi he taonga whai mana i roto i ngaa waahi 

katoa, e kore e taamitia, e whakaparahakotia. Anei eetehi kei 

raro iho nei: 

(a) Te Reo Uukaipoo: he rauemi eenei e whai waahi ai 

ngaa whaanau ki teetehi kaiako Maaori hei whakaora i te 

reo ki roto tonu i te whaanau, kei roto tonu i oo raatou 

kaainga, i oo raatou hapori. Ko te kaupapa kei roto i te 

koorero ‘Tukua te reo kia rere, kia uukaipoo anoo ai i 

roto i oo taatou kaainga’. I whakaarahia ake e Waikato-

Tainui teetehi kura whakangungu kia taea ai e oo taatou 

marae te whakauu i teenei kaupapa moo raatou anoo. 

Toona 15 roopuu kua whai waahi mai ki te whakahaere i 

Te Reo Uukaipoo, aapiti atu koo oo taatou whanaunga ki 

Te Whenua Moemoeaa hoki. Neke atu i te 1,000 ngaa 

whaanau o ngaa mema kua whiwhi, kua whai waahi atu 

ki Te Reo Uukaipoo i ngaa tau e rima kua hipa atu. Ko 

teenei ripanga e whakaatu atu ana i ngaa whaanau i whai 

waahi mai ki teenei kaupapa i te waa o te mate korona: 

 

 

 

 

 

 

 

(b) Te Reo Kaakaho: He akoranga reo teenei e haere ana 

moo te toru tau moo te hunga kaatahi anoo ka timata ki 

te ako. Maa te marae tonu te kaupapa e whakauu. Toona 

36 ngaa marae o Waikato-Tainui e mea ana ko te reo 

Maaori teetehi mea nui moo te rima tau e haere ake nei. 

I mua i te waa o te mate korona, i whakahaerehia te 

kaupapa e oo taatou maatanga reo noo Waikato-Tainui, 

aa ko Pania Papa te kaiurungi. Ka hiki te mate korona, i 

whakahaerehia e Pania teetehi kura hei whakangungu i 

ngaa pou reo, pou tikanga tekau kia kookirihia te 

kaupapa nei ki roto i ngaa marae.  

(c) Te Reo Kaapuia: He kaupapa waananga teenei hei 

whakaora i te reo, i ngaa tikanga, i ngaa maatauranga 

tuku iho ki roto i ngaa kaiako reo Maaori. Ko tana 

kaupapa ka kapi katoa i roto i te koorero ‘Ki te kotahi te 

kaakaho ka whati, ki te kaapuia e kore e whati’. Ko teenei 

te kaupapa tuatahi i mahia ki raro i too taatou mahere 

‘Tikanga Ora Reo Ora’ i te tau 2016, aa neke atu i te 200 

kaiako i reehita ki te kaupapa. Mai teenei waa, he rite 

tonu te whakauu i Te Reo Kaapuia engari ko te mahi nui 

i ngaa tau tata nei, he mahi tahi me Tainui Waka Kaahui 

Kura, maa raatou te kaupapa nei hei arahi. 

(d) Te Reo Aratau: Ko te Reo Aratau he waananga moo 

ngaa rangatahi e ngana ana ki te whakaora me te haapai 

i too raatou reo ki ngaa kaupapa pai ki a raatou. He mea 

nui kia rangona e maatou te reo o te rangatahi moo te 

waihanga i te waananga reo, tikanga hoki e hiahia ana 

raatou. Ko te kaupapa o eetehi o ngaa wananga ko ‘Te 

Reo o te Wai’, ‘Te Reo o te Raakau’, ‘Te Reo Whitiora’, 

‘Te Reo Puoro’, ‘Te Reo Takapaurua’. Ko te kaupapa kei 

roto i te koorero “Ka whakamiri noa i toona aratau. E tia 

nei he tupu pua hou”. 

(e) Te Pae Kaakaa: He kaupapa e mahia ana i ia tau, aa, 

ka whai waahi mai ngaa mema ki ngaa waananga e ono 

i runga i oo taatou marae. He whaanui ngaa kaupapa 

reo, tikanga, koorero tuku iho, whakapapa hoki moo 

ngaa kaikoorero o ngaa paepae aa ko ngaa aakonga he 

mea tautoko e oona marae. Ko te koorero e haangai ana 

ki teenei kaupapa ko “Kia hoihoi anoo ngaa paepae i te 

ketekete a te kaakaa”. Mai i te tau 2018 ki te tau 2022, 

e toru ngaa rangapuu o Te Pae Kaakaa i puta, aa, 58 

ngaa mema i puta oo raatou ihu. Katoa ngaa aakonga ka 

noho hei ringaringa hei waewae moo oo raatou marae, 

ka mahia e raatou ngaa rautaki whakaora i te whaanau, 

ngaa koohanga reo, ngaa rautaki reo moo ngaa marae, 

ko raatou hoki hei waha moo oo raatou hapori, paepae, 

iwi, hapuu anoo hoki. Ko teenei 58 mema noo ngaa 

marae 35, noo ngaa hapuu 19 o Waikato-Tainui. Naa 

maaua ko Paania Papa te kaupapa i whakaara ake, aa ko 

te whaainga e kiia ana ko teenei: 

Maa teenei o ngaa kaupapa, teeraa ka kitea te tuariari 

o ngaa tini kaupapa ki runga ki te iti, ki runga ki te rahi, 

ki runga ki ngaa marae hei painga moo te Kiingi, hei 

painga moo ngaa marae, hei painga moo ngaa paepae, 

hei painga moo Te Pae Kaakaa. 

 

 

 

 

 

 

Te oranga o nga uri, te moemoeaa 

34. Ko te moemoeaa moo ngaa uri kia angituu raatou i roto i too 

raatou reo, too raatou tuakiri Maaori, Waikatotanga hoki, aa, 

kia tau raatou i runga i te moohio e rite ana te mana o too 

raatou reo ki too te Paakehaa reo. Maa reira ka maaia i roto i 

too raatou tuakiritanga. Ko te whaainga, kia puumau raatou ki 

te Kiingitanga ka tahi, engari kia rere ana too raatou reo 

Maaori, e maaia ana i roto i ngaa tikanga, e ora ana te tinana, 

e puuaawai ana i roto i te ao maatauranga, kaaore e ngaua ana 

e te hahoretanga, e maarama ana ki te taiao, e tau ana ki roto 

i te hapori. Ki te tiaki i te reo, te puutaketanga o te tuakiri o te 

tangata, ka ora eenei mea katoa. 

35. Ko te whakatinanatanga o eenei mea katoa kei roto i too 

maatou puurongo ‘Whakatupuranga 2050’. Aa, kua aapitihia. 

He rautaki teenei e kapi ana i ngaa whaainga matua e whaaia 

ana hei whakapuumau i te oranga moo ngaa uri, ngaa hapuu, 

ngaa marae tae atu ki te tau 2050, aa-ahurea, aa-hapori, aa-

puutea, aa-taiao. 

36. Ko te huarahi hei whakauu i te ‘Whakatupuranga 2050’ e kiia 

ana ko ‘Te Ara Whakatupuranga 2050’. He huarahi teenei e 

whakawhaaiti ana i ngaa kookiringa whakamua i ia rima tau. E 

waihanga ana maatou i taa maatou mahere tuatahi (Maehe 

2024), aa, kua timata hoki te waihanga i te mahere ka whai 

mai i te tau 2024 tae atu ki te tau 2029. 

37. Ko ‘Ngaa Tohu’ te pou taraawaho hei whakaine i ngaa 

angituutanga kei roto i a Whakatupuranga 2050, aa e waahia 

ana ngaa kaupapa ki te Taiao, te Hapori, te Kaupapa, te Whai 

Rawa me te Mahi Tohu. 

Hei whakakapi 

38. He whakaraapototanga noaiho teenei i ngaa mahi e whakaatu 

ana i te nui o te tiaki hei taonga, aa hei whakarauora i te reo 

kia ora ai toona mauri haere ake nei. He mahi atu anoo hoki, 

aa ka nui ake te whakapau i ngaa puutea hei whakatutuki i 

ngaa whaainga i roto i a Tikanga Ora, Reo Ora. 

39. E mea ana maatou, kei konei katoa taa maatou mahi hei 

whakaora i too taatou reo o Waikato-Tainui. Me wheenei hoki 

taa te Karauna tiaki i te reo kia rite toona mana ki teeraa o te 

reo Paakehaa i teenei whenua. Ko te reo Maaori he taonga nui 

whakahirahira hei tiaki maa te Karauna, aa kaua e noho 

maataamua teetehi reo i teetehi reo engari kia whai mana ai 

ngaa reo e rua, ahakoa ko wai, ahakoa ki whea, ahakoa te waa, 

ahakoa te waahi. 

NGAA TAAMITANGA I TE REO MAAORI 

40. He nui te taamitanga a te Karauna i roto i ngaa mahi a te 

Kaawanatanga, aa haere ake nei. Ko taa raatou: 

(a) Ka noho maataamua te taitara Paakehaa moo ngaa tari 

Kaawanatanga; 

(b) Kua whakahaua e ngaa Minita kia mukua te reo, kia noho 

raanei te reo ki muri i te reo Paakehaa, i roto i ngaa 

ripoata a ngaa tari Kaawanatanga. 

41. Ko te paatai e rere ana, ki te wheenei taa te Karauna taami i te 

reo, kei whea te mutunga? Kaaore pea he mutunga. Ka mate 

te iwi Maaori ki te tohe, ki te whakatumatuma. Ka mate a 

Aotearoa kia hokia ki te tau e 40 ki muri nei i runga i te 

whakapetapeta puutea e moumoutia nei. 

42. Heoi moo eetehi ingoa, naaku tonu, naa ngaa kaahui tapa ingoa 

tonu, i tuku ki the Karauna hei koha ki a raatou, hei 

whakakanohi hoki i te taha Maaori kei roto i ngaa tari Kaawana. 

Araa, moo te ingoa ‘Oranga Tamariki’, ka tapaina e maaua ko 

Dame Naida Glavish i runga i taa maaua noho hei Tiamana moo 

Te Pou Tangata o Ngaa Tiamana aa-iwi o te Motu. Koina te waa 

ko Hon Anne Tolley raaua ko Hon Hekia Parata ka noho hei 

Minita moo te Karauna. I tukuna eeraa ingoa i runga i ngaa 

tikanga o te Maaori, aa ka taamia taa maaua i koha ai e ngaa 

raawekeweke o te Karauna. 

43. Ko Te Aka Whai Ora me Te Whatu Ora hoki i wheeraa. I tukuna 

e maatou ko Herewini Parata, ko Moe Milne, ko Hana O’Regan, 

ko Rikirangi Gage hoki. E toru ngaa waananga, i aata 

whakaarohia teetehi ingoa hei koha ki a raatou. I te hiahia 

maatou kia tukuna i runga i ngaa tikanga Maaori, ko te taitara 

o te tari ka tahi, ka rua ko ngaa ingoa o ngaa taitara kaimahi. 

I tukuna ‘Te Aka Whai Ora’ me ‘Te Whatu Ora’ naa runga i ngaa 

puuraakau moo Taawhaki. Araa, ka tukuna te kupu “maiaka” 

moo ngaa kaimahi, i runga i teeraa puuraakau. Ko te maiaka 

he peka noo teetehi aka matua, araa he hononga ki te aka 

matua i pikitia raa e Taawhaki ki ngaa rangituuhaahaa. Ko te 

mahi a te maiaka he hono kia piri tahi, kia piri tata. 

44. E ai ki a tikanga, meenaa kaaore e piirangitia teetehi taonga i 

hoatu ki teetehi, he kaupapa nui teeraa. Araa, me whai 

kaupapa te whakataha i te taonga, aa me mahi i runga i te tika 

me te pono. Me hui, me aata koorero tahi ki te hunga naanaa 

te taonga i hoatu kia kimihia he huarahi whakamua e ea ai te 

koorero a ngaa taha e rua. Ko te raawekeweke pokanoa i te 

ingoa Maaori he raawekeweke i te reo Maaori me ngaa tikanga 

Maaori. Kei pooheehee te Karauna he ingoa taitara noaiho 

teenei, e kaao. 

45. Ka nui raa te pouri i te koorero ka mukua atu i te reo Maaori 

kei roto i ngaa tuhinga, ngaa ripoata a te tari Kaawana me ngaa 

Minita. Ka kitea e ngaa uri o Waikato kaaore te reo Maaori e 

rite ana ki te mana o te reo Paakehaa. Ki te kore te reo Maaori 

e noho hei reo moo te Kaawanatanga, hei reo tuumatanui, ka 

whakawhiu i te hinegaro kaaore e whai take ana te reo ki runga 

i teenei whenua. 

46. Noo reira naa teenei mahi a te Karauna kia mukua te reo, kia 

raawekeweke raanei i te reo, ka takahi ana i too te reo mauri, 

i too te reo mana, aa e takahi ana hoki i te whakapuumau i te 

reo Maaori hei taonga ki raro i te waahanga tuarua o te Tiriti o 

Waitangi. 

 

 

Rahui Papa 

 




